
Contigo Navarra-Zurekin Nafarroa talde parlamentarioko Carlos Guzmán Pérez parlamentariak, Parlamentuko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatzeko:
Mozio hau betetzeari buruzko jarraipena Nafarroako Parlamentuko Landa Garapeneko eta Ingurumeneko Batzordean egin dadila eskatzen dugu.
Zioen azalpena
Duela zenbait hamarkadaz geroztik, gure erkidegoak katalogo bat du, Nafarroako 47 natura-monumentuak identifikatzen dituena.
Natura-monumentuak paisaia-, geologia- eta/edo historia-balio bereziko elementuak dira –ehun urtetik gorako zuhaitz batetik baso edo koba bateraino–, eta haien kontserbazioak babes berezia eskatzen du. Nafarroan 47 natura-monumentu daude, gure lurraldeko espezie eta baso-sistema nagusiak irudikatzen dituztenak.
Nafarroako Gobernuaren webgunean mapa interaktibo bat dago, zeinetan identifikatzen ahal baitira Nafarroako 47 natura-monumentuak. Mapa horren bitartez, gainera, fitxa bat deskargatzen ahal da, horietariko bakoitzari buruzko informazio zehatza dakarrena.
Ekidinezina den eguraldi txarra dela-eta, natura-monumentu horietako batzuek kalteak jasan dituzte azken urteotan. Kasurik ezagunena, beharbada, Fontellasko "El Bocal" haritzarena da, adakeran kalte handiak pairatu baitzituen 2023ko ekaineko eta 2024ko uztaileko ekaitzen ondorioz.
Eguraldi txarrari ezin zaio iskin egin, baina eguraldi txarrak natura-monumentuetan eragindako kalteak prebenitu egin daitezke edo gutxienez ere minimizatu egin daitezke, prebentziozko babes-neurriak hartzen baldin badira. Adibidez, 2007an tximistorratz bat paratu zen Iruñean Diputazioaren Jauregiko sekuoian, tximistaren inpaktuak berriz ere kalteak sortzea ekiditeko (adibidez, 1933an, tximista batek sekuoia horren adaburua larriki hondatu zuen).
Ekologia-, paisaia- eta ingurumen-balio handia izanagatik, Nafarroako natura-monumentu horien gaineko ezagutza harrigarriro txikia dauka nafar askok; izan ere, nafar askok ez dakite natura-monumentu horiek daudenik ere, ezta horiek identifikatzeko katalogo bat dagoenik ere.
Natura-monumentu horien prebentziozko zaintza, bai eta monumentu horiek jasotzen dituen katalogoaren berri nafarrei ematea ere, Nafarroako Gobernuko Landa Garapeneko eta Ingurumeneko Departamentuak nahitaez egin beharreko lana da.
Erabaki-proposamena
1. Nafarroako Parlamentuak Nafarroako Gobernuko Landa Garapeneko eta Ingurumeneko Departamentua premiatzen du Nafarroako 47 natura-monumentuak babesteko jarduketa-plana taxutu eta aldian behin berrikus dezan.
2. Nafarroako Parlamentuak Nafarroako Gobernuko Landa Garapeneko eta Ingurumeneko Departamentua premiatzen du jarduketa-plan bat taxutu dezan, Kultura, Kirol eta Turismo Departamentuarekin lankidetzan, Nafarroako 47 natura-monumentuak identifikatzen dituen katalogoaren berri emateko.

